Lectio Divina
fuq il-Vanġelu tal-Ħadd
27 Ħadd ta’ Matul is-Sena
Sena A
Mt 21, 33 - 43
F’dak iż-żmien Ġesù qal lill-qassisin il-kbar u lix-xjuħ tal-poplu,  “Isimgħu din il-parabbola oħra:  
Id-diskorsi ta’ Ġesù  huma indirizzati jew lill-folla inġenerali (ara Mt 5, 1 - 7, 37), jew lil xi individwu partikulari (ara Ġw 4, 7-26), inkella, bħal f’dan il-każ, lil xi kategorija ta’ nies.  Ġesù  għadu kemm daħal fit-tempju jgħallem (ara Mt 21, 23) u hemmhekk bilfors kellu jsaqqaf wiċċu mal-qassisin il-kbar u x-xjuħ          tal-poplu kif ukoll kategoriji oħra ta’ Lhud: Fariżej (ara Mt 22, 15), Sadduċej (ara Mt 22, 23), kittieba (ara Mt 23, 1-36) u oħrajn.  Il-qassisin il-kbar u x-xjuħ         tal-poplu qabdu diskussjoni ma’ Ġesù dwar il-ħerba li kien għamel fit-tempju       l-ġurnata ta’ qabel; dwar is-setgħa tiegħu (ara Mt 21, 23). Huwa jagħżel li jirrispondihom bil-parabboli (ara Mt 21, 28-22, 14).  Permezz tal-parabboli, Ġesù jkompli dak li beda fil-ministeru tiegħu fil-Galilija, jiġifieri, jistieden lil kulħadd għaliex, “Iż-żmien huwa mitmum u  s-Saltna ta’ Alla waslet, indmu u emmnu fil-Bxara t-tajba” (Mt 4, 17).  Hu ma jikkundanna lil ħadd għaliex mhux għalhekk kien mibgħut (ara Ġw 3, 17; 12, 47-49), kienu huma li ma laqgħux        l-istedina tiegħu, “għalkemm intom rajtu dan kollu, bqajtu sa l-aħħar ma biddiltux il-fehma tagħkom u ma emmintux” (Mt 21, 32).
Kien hemmm raġel li kellu għalqa u ħawwilha bid-dwieli; 
L-Evanġelji ta’ dawn l-aħħar tlett iħdud, kienu kollha parabboli li fihom tissema’ għalqa tad-dwieli (ara Mt 20, 1-16 u Mt 21, 28-32). Id-dielja hija xbieha tal-poplu ta’ Israel (ara Is 5, 1-7), li Alla ħarġu mill-Eġittu biex ixettlu f’Kangħan, “Int qlajt dielja mill-Eġittu, warrabt il-ġnus biex tħawwel lilha” (Salm 80, 8).    
tellgħalha ħajt tas-sejjieħ madwarha, 
Dan il-ħajt li jservi ta’ kenn fil-maltemp u ta’ difisa kontra l-annimali selvaġġi u    l-ħallelin huwa xbieha tal-Kelma ta’ Alla li tħares lil min iħarisha, Żomm kliemi b’qalbek kollha, ħares il-kmandamenti tiegħi u jkollok il-ħajja (Prov 4, 4). Jekk jiġġarraf dan il-ħajt, maż-żmien tiġġarraf ukoll id-dielja, “Inneħħilha l-ilqugħ ta’ madwarha u jagħtuha n-nar, inġarrfilha l-ħajt, biex in-nies tgħaffiġha” (Is 5, 5).  Is-Salm 80, 13-14 jilmenta fuq it-tiġrif ta’ dan il-ħajt, Għaliex, mela, ġarraft         il-ħitan tagħha u kull min jgħaddi jqaċċat minnha?  Iħarbatha l-ħanżir selvaġġ,   il-bhejjem tar-raba’ jirgħaw fiha. Fil-ktieb tal-Proverbju hemm osservazzjoni interessanti li tgħid, Għaddejt ħdejn il-għalqa ta’ wieħed għażżien, ħdejn           il-għalqa tad-dwieli ta’ wieħed bla moħħ; u rajtha kollha ħaxix ħażin, miksija kollha bil-ħurrieq u l-ħitan tagħha mġarrfa (Prov 24, 30-31). Dwar dan il-ħajt Ġesù jgħid ċar u tond li, “Kull min jisma’ dan kliemi u jagħmel li qiegħed ngħid... dik id-dar ma ġġarrfitx. Imma kull min jisma’ dan kliemu u ma jagħmilx li qiegħed ngħid jien... u ġġarrfet u kbira kienet il-qerda ta’ dik id-dar.” (Mt 7, 24-27). 
ħaffrilha magħsar fiha u bnielha torri, 
L-iskop tat-torri kien doppju; in-naħa t’isfel kienet ir-residenza tas-sajf tas-sid matul il-qtugħ tal-egħneb, filwaqt li n-naħa ta’ fuq kien isservi bħala post ta’ għassa.  Il-bini tat-torri kien jiswa’ ħafna flus u Ġesù  nnifsu jikkumenta fuq dan, “Għax min minnkom ikun irid jibni torri u ma joqgħodx bilqiegħda biex                l-ewwel nett iqis in-nefqa, ħalli jara għandux biżżejjed biex iwassal sal-aħħar?” (Lq 14, 28).
u qabbilha lil xi bdiewa.  U siefer f’art oħra.
Bħalma ġara fil-każ ta’ Adam (ara Ġen 2, 15) u fil-każ tal-għarus taħt l-isem ta’ Salamun (ara Għan 7, 11), dawn il-bdiewa ġew imqabbda biex jieħdu ħsieb dak li ġie afdat lilhom. Ġesù  qabel ma’ tela’ s-sema ħalla f’idejn dawk li huwa għażel id-dielja vera li kienet qed tixxettel f’dawk li emmnu fih (ara Mt 16, 19 u Mt 28, 28-20). Pietru u Pawlu huma minn ta’ quddiem f’din il-missjoni,  Irgħu      l-merħla ta’ Alla afdata f’idejkom.  Ħudu ħsiebha, mhux bilfors, imma minn qalbkom, kif irid Alla, mhux għall-qligħ baxx, imma bil-ħeġġa tal-imħabba, mhux bħallikieku taħkmu bil-qawwa fuq dawk li messewkom b’xortihom, imma billi tkunu eżempju tal-merħla (1Pt 5, 2-3); u, Dan hu li jgħallem l-Evanġelu tal-glorja ta’ Alla l-imbierek, afdat f’idejja (1Tim 1, 11 ara wkoll Gal 2, 7; 1Tes 2, 4; Tit 1, 3).    
Meta wasal żmien il-frott,  bagħat il-qaddejja (ilsiera) tiegħu għand dawk   il-bdiewa biex jiġbrulu l-frott li kien imissu.
San Pawl jistaqsi, “Min iħawwel dielja u ma jiekolx il-frott minnha hu?” (1Kor 9, 7). Id-dielja tagħmel il-frott li tferraħ lil Alla u lill-bniedem, bħalma jingħad          fir-rakkont ta’ Ġotam fuq il-muntanja Gariżim, “U d-dielja weġbithom, ‘Għandi nħalli jien l-inbid tiegħi, li jferraħ l-allat u l-bnedmin u mmur niddandan fuq        is-siġar?” (Imħ 9, 13 ara wkoll Salm 104, 15). Skont Is 5, 7, il-ħaqq u s-sewwa huma l-frott mistenni mill-Mulej. 
Iżda l-bdiewa qabdu l-qaddejja tiegħu u lil wieħed sawtuh, lil ieħor qatluh u lil ieħor ħaġġruh. Reġa’ bagħtilhom qaddejja oħra aktar minn qabel, u għamlulhom l-istess. 
Din is-sensiela ta’ verbi li jesprimu l-ħruxija tal-bdiewa kontra l-ilsiera hija f’kuntrast mal-verbi l-oħra li jispjegaw il-kura li biha r-raġel kien ħa ħsieb             l-għalqa tad-dwieli. Ir-raġel poġġa fiduċja sħiħa fil-bdiewa iżda huma jħallsuh lura bid-deni.  Dwar din l-imġieba Ġeremija jistaqsi, “Jien kont ħawwiltek bħala dielja tajba, bħala żarġun mill-aħjar, għaliex sirt siġra ħażina, dielja bagħlija?” (Ġer 2, 21), u l-istess Ġesù f’dan id-diskors jikkumenta u jgħid, “Intom tagħlqu       s-Saltna tas-Smewwiet għall-bnedmin u la intom ma tidħlu fiha u lanqas tħallu lil ħaddieħor li jkun irid jidħol!”  (Mt 23, 13);  “Jiena għalhekk nibagħtilkom profeti u għorrief u kittieba, lil xi wħud minnhom toqtluhom u ssalbuhom... b’hekk taqa’ fuqkom il-ħtija tad-demm tal-ġusti kollha li xtered fuq l-art” (ara Mt 23, 34-35).
Fl-aħħar bagħtilhom lil ibnu.  “Min ibni jistħu,” qal.  Iżda kif raw lil ibnu,    il-bdiewa bdew igħidu bejniethom, “Ara l-werriet!  Ejjew noqtluh, biex       il-wirt tiegħu neħduh aħna.”  Qabduh, xeħtuh barra mill-għalqa u qatluh. 
Hosegħa jispjega kif bil-mod il-mod Israel tilef kull sens ta’ mistħija ta’ għemilu, Israel dielja kollha friegħi, tagħmel ħafna frott.  Aktar ma kellu frott, aktar bena artali... Qalbhom mifruda fiha nfisha u issa jkollhom ipattu. Hu Alla li ser ikissrilhom l-artali u jfarrkilhom il-plieri sagri tagħhom.  Għax issa huma jgħidu, “Ma hemmx sultan għalina, aħna ma nibżgħux mill-Mulej.  X’ser jagħmlilna      s-sultan?” (Hos 10, 1-3).  Dan kollu wassal biex l-Iben kien fostna u, Aħna ħsibnieh bħal wieħed ikkastigat, milqut minn Alla u miġjub fix-xejn.  Iżda hu kien miġruħ minħabba fi dnubietna, misħuq minħabba fi ħżunitna (Is 53, 4).  Lil Ġesù, “Alla telaqhulkom f’idejkom skont il-għerf u l-pjan li fassal minn qabel u intom neħħejtuh billi sallabtuh permezz ta’ nies ħżiena”  (Atti 2, 23). 
Issa sid il-għalqa x’jagħmlilhom lil dawk il-bdiewa meta jiġi?”  Qalulu: “Jeqridhom qerda ta’ ħżiena li huma u l-għalqa jqabbilha lil bdiewa oħra li jroddulu l-frott fi żmienu.” 
It-tweġiba tal-qassisin il-kbar u x-xjuħ tal-poplu qisha ispirata minn Salm 80, 17, Jinqerdu mal-ħarsa qalila ta’ wiċċek dawk li tawha n-nar u qaċċtuha.  Huma ma jindunawx kif propju t-tweġiba tagħhom tikkundannahom, eżatt kif it-tweġiba ta’ David ikkundannatu, wara li sema’ bil-każ imressaq quddiemu min-Natan; li ma kienx għajr tbesbisa wara dak kollu li kien għamel lil Urija l-Ħitti (ara 2 Sam 12, 15).    
Qalilhom Ġesù:  “Qatt ma qrajtu fl-Iskrittura li ‘Il-ġebla li warrbu l-bennejja saret il-ġebla tax-xewka: bis-saħħa tal-Mulej seħħ dan: ħaġa tal-għaġeb f’għajnejna?’  
“Għannulha lill-ġnejna tad-dwieli, il-ġnejna fiha għaxqa! Jiena l-Mulej,                il-għassies tagħha.  Kull ħin u kull waqt insaqqiha.  Biex ma tiġrilha ebda ħsara, lejl u nhar jien inħarisha.  Ma għadnix imgħaddab.  Li kien hemm ix-xewk u       l-ħurrieq, kont nagħmlilhom gwerra, naħraqhom ilkoll f’salt wieħed, jekk ma jfittxux il-kenn fija u ma jagħmlux il-paċi miegħi, u jagħmlu s-sliem miegħi.”  U jfiġġ jum meta jxenxel għerq Ġakobb, meta jarmi u jiżhar Israel u wiċċ id-dinja jimlewh bil-frott (Is 27, 2-6). Dak li qal, Jiena d-dielja vera u Missieri l-bidwi  (Ġw 15, 1 ara wkoll Ġw 5, 5-7) huwa dak li fuqu kien tħabbar, il-qaddej tiegħi jsib        ir-riżq, jintrefa’, jogħla u jkun ‘il fuq minn kulħadd (Is 52, 13 ara Mt 3, 17; 17, 5).  Huwa, ix-xitla li kiber quddiemna u bħal għerq minn art niexfa (Is 53, 2), li xorob u għalhekk qatgħa u jista’ jaqta’ l-għatx ta’ kulħadd, “Ngħidilkom li ma nerġax nixrob iżjed minn dan il-frott tad-dielja sa dak in-nhar li nixrob inbid ġdid magħkom        fis-Saltna ta’ Missieri” (Mt 26, 29), sa dak in-nhar li jasal tat-tieġ tal-Ħaruf meta, Hienja dawk li kienu mistiedna għall-mejda tat-tieġ tal-Ħaruf  (Apk 18, 9).
Għalhekk ngħidilkom li s-Saltna ta’ Alla tittieħed minn għandkom u tingħata lil ġens li jagħmel il-frott minnha.”
Fil-Konċilju ta’ Ġerusalemm, Ġakbu jsemmi kif Xmun qal li, Alla sa mill-bidu ħaseb biex jiġbor minn fost il-pagani poplu li jkun tiegħu.  Ma’ dan jaqbel kliem il-profeti, kif hemm miktub, “‘Wara dan nerġa’ niġi u nibni d-dar ta’ David, li ġġarrfet; nerġa’ ntella’ l-ħerba tagħha u nwaqqafha mill-ġdid biex ifittxu l-Mulej il-bqija tal-bnedmin u l-ġnus kollha li fihom issejjaħ ismi’, igħid il-Mulej, li għarraf dan kollu sa mill-qedem (Atti 15, 13-18, ara Għam 9, 11-12).  Pawlu fil-ħidma missjunarja tiegħu ra b’għajnejh stess tiġri quddiemu din il-verità (ara Atti 14, 27; 28, 28; Rm 9, 30; 15, 27; Gal 3, 8).
